
Bim eerschte Mool e Sensation, unglaublich faszinierend, 
s zwaite Mool isch s nymm so toll, nur no inspirierend. 

Was soll das jetzt, was wirsch denn root, was hesch denn fir Gedangge, 
mir maine doch dr Stiifelwurf, an unsri Bundesdante. 

 
Mit Pc und Internet, bisch mit dr Wält verbunde, 

was de suechsch, mit paar Kliggs, hesch denn au gli gfunde. 
D Schugger sind doch nit so hell, aber eins händ si schnäll gschnallt, 

und sich am Arbeitsblatz, grad Pornos hintereknallt. 
 

Mir sin mit unsre Männer uf Bärn am Sunntig gfaare, 
doch d Fraue sin nit wichtig, nur däne iire Kaare. 

Dä Daag hän mir uf unsri Art trotzdäm no bitz gnosse 
und hän denn d Autosschlissel in Bääregraabe gschosse. 

 
In dr falsche Schlange, stand ych maischtens aa, 

ändlig bin ych vorne und käämti jetze draa. 
Es duet is laid ,mir mache zue, Ihr kennet jetze schimpfe, 
mir hän kaini Noodle me, fir d Schweinegrippe z impfe. 

 
Är isch nit scheen und au nit gross, är isch e bitz dubioso, 

het Fraue gärn und seeht au uss wie ne Mafioso. 
E Naasebruch und Zään sind duss, nei dä isch nit bsoffe, 

s isch dr Berlusconi, dä hets in d Frässi troffe. 
 

I dr Kuchi seehts verheerend us, s Fett dropft nur soo aabe, 
es graablet und es grücht, s het au no Kuchischaabe. 

Profis mache Baize, ganz schnäll den wiider fit, 
mir wynsche Eych do inne, e guete Abedyt. 

 
Geiz isch gail,mir sind nit blööd und dr Lidl lohnt sich, 

dr Dieff Bryys Schwuur und dr Coop isch fir mich und dich. 
Wie, wo, was, weiss dr Obi und uff em Wühldisch findisch s 

drumm gehn mir jetzte schnäll, uff schni schna schnäppli Jagt. 
 

Bangg Ghaimnis isch futsch, d Schwyz uff dr schwarze Lyschte. 
Geissle in Tripolis, dr Hannibal i dr Kischte 

D Aggtione vom Merz gehn do voll in d Hoose, 
es wird dr blibend Schaade si, vo dr letschte Narkoose. 

 
Am Voogelgryff isch d Widmer Schlumpf gar nit pinktligg doo, 

well si nit zem wilde Maa uffs Flooss het welle goo. 
Wäg iirer Friise und Figur kenne mirs verstoo, 

hät är am Änd statt s Bäumli, d Widmer Schlumpf no gnoo.  
 

Mit luege, loose bloose und au Hoor verbrenne, 
möcht s Comité zum 100 derschte, e Faasnachts Gen erkenne. 

Dä Tescht isch dubbeli sicher, doch wo nyt isch kas nyt gäh, 
s guete Byspiil isch unseri Miss Linda Fäh. 

 
Mir Fraue wänn im Juni d Fuessball WM luege, 

dass stresst unsri Männer und haut si uss de Fuege. 
Dert heds scheeni Sportler mit Wäddli allerlai, 

nit wie unseri alte mit iire Hienerbai. 
 

Yes we can, heisst mir kennes und dr Schumi is back. 
Tina will no coming soon, and dr Couchepin isch e wäg. 

A Patch-Work-Familie und Frinde im Facebook, 
das isch die ney moodärni Zyt, tschau zämme have a Look. 

